
sekali, pada Eerste Wijkmeester Tan Tjo Lat. Tapi kaloe orang selidikin lebih djaoe dan preksa baek-baek tabeat dan tingka lakoenja itoe „Engko Bek” atawa Lotia, lantes djoega merasa bahoea itoe kabentjian dan tjelahan boekan tjoemah dari pembawanja itoe djabatan, hanja teroetama dari kalakoeannja Tan Tjo Lat sendiri. Maskipoen ia beratsal dari familie baek-baek dan perna dapet djoega sedikit pladjaran Blanda serta bisa djoega omong tjas-tjis-tjoes dalem itoe bahasa, tapi ia terkenal satoe „black-sheep” dalem itoe familie, hingga ampir tida ada satoe jang maoe deketin. Itoe peladjaran jang kepalang tanggoeng — terlaloe ketjil boeat dibikin taplak dan terlaloe besar boeat didjadiken serbeta — membikin ia tida bisa pegang pakerdjaän jang pantes, dan kaloe ini ditambah lagi dengen tabeatnja jang sombong, moraalnja jang bedjad dan moekanja jang sanget tebel, maka tiada heran kaloe achirnja, sasoedah gagal dalem berbagi bagi matjem pentjarian, ia lakoeken pakerdjaän mendjadi zakwaarnemer atawa procureur bamboe, samatjem pentjarian jang tjoemah soeroep boeat, dan bisa didjalanken oleh, orang jang kapinterannja kepalang tanggoeng, berhati kedjem dan bermoeka tebel.

